
Ass.‐Prof. Dr Pascale Engel de Abreu 
Professeur  Associée  op  der  Uni.lu.
D’Pascale  intresséiert  sech  fir
d’Entwécklung vun der Sprooch, d’Ur‐
saachen an d’Diagnos vu   spezifesche
Sproochentwécklungsstéierungen an
Dyslexie,  an  d’Roll  vun  den  Exekutiv‐
funktiounen/Aarbechtsgediechtnes 
beim Léieren. 
 

Dr Danielle Hoffmann 
Neuropsychologin/Fuerscherin  bei
EMACS.  D’Danielle  ass  drun
intresséiert,  wéi  d’Zuele‐
representatiounen  sech  entwéckelen,
wéi  Zuele  verschafft  ginn  an  a  wéi
engem  Mooss  dat  net  ëmmer  bei
jidderengem d‘selwecht ofleeft.  

 

Prof. Dr Romain Martin 
Professeur  op  der  Uni.lu.  De  Romain
beschäftegt  sech  mat  kognitive
Prozesser  am  schoulesche  Kontext.
Hien  ënnersicht  och,  wéi  de  sozio‐
demographeschen  Hannergronn  an
d’Funktiounsweis  vum  Schoulsystem
d’Léiere beaflossen. 

Neuropsychologin an EEG‐Expertin bei 
EMACS. D’Anne‐Marie  erfuerscht, wéi 
d’Opmierksamkeet  perzeptiv  a 
kognitiv Prozesser ka beaflossen a wéi 
en  Afloss  dëst  op  d’numeresch 
Kognitioun huet.  

Dr Sonja Ugen 
Kognitiv  Entwécklungspsychologin
bei EMACS. D’Sonja intresséiert sech
fir  d’Entwécklung  an  d’Léiere  vum
Liesen  a Schreiwen, wéi  och  fir den
Afloss  vun  der  Sprooch  op
d’Veraarbechte  vu  mathematesche
Prozesser  an  engem  multilinguale
Kontext. 

Editioun 2013 

Wëllkomm zu der zweeter Editioun vun der LEARN‐Newsletter. LEARN 
ass  d’Ofkierzung  fir  Learning  Expertise  And  Research  Network,  dëst 
heescht esou vill wéi “Léier Expertise a Fuerschungsnetzwierk”. Mir sinn 
e Grupp  vu Wëssenschaftler  a Praktiker, déi  sech  fir  Léierprozesser  a 
Léierschwieregkeeten  intresséieren. D’Zil vun dësem Netzwierk ass en 
Austausch  vu verschiddenen Akteuren  (Fuerschung, Schoul, Therapie, 
Elteren), déi sech mam Léiere befaassen. 

Ier mir  Iech dës Editioun vun der LEARN‐Newsletter virstellen, wollten 
mir Iech Merci soe fir déi vill positiv Echoen, déi mir kritt hunn, sou wéi 
och déi vill nei Austauschméiglechkeeten. 

An  dëser  zweeter Newsletter  läit  de  Fokus  um  Beräich  Sprooch. Mir 
wäerten  déi  spezifesch  Sproochentwécklungsstéierung  méi  genee 
ënnert  d’Lupp  huelen  a mir  stellen  Iech  an  engem  kuerzen  Interview 
den erlieftene Schoulalldag vun enger Persoun vir, déi vun der Lies‐ a 
Schreifstéierung Dyslexie betraff ass. 

Wéi  schonns  an  der  éischter  Editioun  vun  der  LEARN‐Newsletter, 
wäerte  mir  Iech  och  nei  Fuerschungsresultater  aus  rezente  Projete 
virstellen,  souwuel aus de Beräicher Mathematik, Zuelen a Raum, der 
Gesiichtserkennung,  de  Sproochen  an  de  Sproochentwécklungs‐
stéierungen,  sou  wéi  dem  Aarbechtsgediechtnes  an  den  Exekutiv‐
funktiounen.  

An der Rubrik Servicer stelle mir dës Kéier de Centre de Psychologie et 
d’Orientation Scolaire (CPOS) vir. 

Fuerschung ass net méiglech ouni d’Ënnerstëtzung vun de Schüler, 
de  Léierpersounen,  den  Elteren,  den  Inspekteren,  de  Schoulen  an 
aneren  Institutiounen.  Iech op dëser Plaz e ganz grousse Merci! Mir 
brauchen och weiderhin Är Ënnerstëtzung fir nei Projeten ze pilotéieren 
an  duerchzeféieren,  (wéi  z.B.  Interventiounsstudien)  sou  wéi  nei 
Fuerschungsiddien  ze entwéckelen. Mir wäerten dofir och an Zukunft 
op Iech zoukommen, fir zesummen ze schaffen a soen Iech schonn am 
Viraus villmools Merci. 

Ass.‐Prof. Dr Christine Schiltz 
Professeur  Associée  op  der  Uni.lu.
D’Christine erfuerscht an enseignéiert,
wéi d’mënschlech Kognitioun sech ent‐
wéckelt.  Si  intresséiert  sech
besonnesch  fir  d’Fro,  wéi  d’Zuele‐
begrëffer  bei  Kanner  an  Erwuessener
entstinn  a  wéi  d’Gehir  dës  Prozesser
steiert.  



 

 

Wa kleng lénks ass a grouss riets 

An  eiser  Gesellschaft  associéire  mir
kleng  Zuele  mat  der  lénkser  Säit  a
grouss Zuele mat der  rietser
Säit.  Dat  kënnt  doduerch,
dass  mer  eis  d’Zuelen  op
enger  mentaler  Zuelelinn,
déi vu  lénks no riets verleeft, 
virstellen.  D’Richtung  vun
dëser Zuelelinn ass ofhängeg
vun  der  Schreifrichtung,  sou
verleeft  se  z.B.  vu  riets  no
lénks  an  arabesche  Länner.
Wéi  staark  d’Zuelen  an
d’Raumvirstellunge  bei
jidderengem  matenee  verbonne  sinn,
dat hänkt vu verschiddene Facteuren of. 

Wéini entwéckelt sech d’Verbindung tëscht den Zuelen 
an dem Raum? 

Kanner  fänke  fréi u vu  lénks no  riets ze zielen an sech och méi kleng 
Quantitéiten  éischter  lénks  a  méi  grouss  Quantitéiten 
éischter  riets  ze  erwaarden.  An  enger  Studie  mat  85 
Spillschoulskanner, déi an de Schoule getest goufen, hu mir 
erausfonnt, dass d’Kanner sech schonn vu 5‐6 Joer un och 
symbolesch Zuele vu kleng‐lénks no grouss‐riets virstellen.
Dës Associatioun ass ëmsou méi staark bei deene Kanner,
déi schonn eng méi präzis Zuelevirstellung hunn. Intressant 
fir eng weider Studie wier erauszefannen, ob d’Verbindung 
mam  Raum  de  Kanner  hëlleft  eng  präzis  Zuele‐
representatioun  opzebauen,  oder  ob  d’Raumverbindung 
entsteet,  soubal  de  Kanner  hir  Zuelerepräsentatioun  méi

präzis gëtt.  

 
Kontakt: Danielle Hoffmann, 
Caroline Hornung & Christine Schiltz 

 

 

 

Kontakt: Anne‐Marie Schuller & Christine Schiltz 

 

 
 

Kleng Kanner a grouss Zuelen 

Ass d’mental Zuelelinn anescht  bei 
Mathésstudenten? 

An  enger  Studie  mat  95  Unistudenten  hu  mir
erausfonnt,  dass  de  Lien  tëscht  Zuel  a  Raum  méi
schwaach  ass  bei  Mathésstudente  wéi  bei
Sproochestudenten, also ëmgedréit wéi bei de klenge
Kanner.  Mir  huelen  un,  dass  dat  esou  ass,  well
Studenten,  déi  ganz  vill  Erfahrung  hu
mat  Zuelen,  eng  aner  (méi  komplex)
Zuelevirstellung hunn. Zum Beispill  ass
fir  si  eng  Zuel  mat  méi  Fakte
verbonnen, 8 ass dann net méi nëmmen
éischter  riets, éischter grouss a gerued,
mee  och  nach  d’Resultat  vun  √64  an
d’Zuel  vu  Biten  an  engem  Byte.  Si
kënnen  och  besser  kontrolléieren,  wéi
eng Aspekter vun der Zuel si fir eng gewëssen Aufgab
brauchen  a wéi eng net,  a wann d’Rauminformatioun
net relevant ass, kënnen si déi da besser ausblenden.  

Kontakt: Danielle Hoffmann, Romain Martin, Christine Schiltz 

Wéi een Afloss hunn d’Exekutivfunktiounen 
op d’mental Zuelelinn? 

73  Fraiwëlleger  tëscht  15  an  74  Joer  hate  bei  eiser
Studie matgemeet  fir  ze  ënnersichen,  wéi  d’Zuelen‐
Raumverbindung  sech  iwwert  d’Liewen  entwéckelt.
Mir  haten  och  d’Exekutivfunktioune  getest,  fir  ze
kucken,  ob  dës  een  Afloss  hunn  op  d’Zuelen‐

Raumassociatioun.  Hei  hu  mir  fonnt,
dass  an  allen  Altersgruppen  e  staarke
Lien  tëscht Raum  an Zuel  besteet. Dës
Verbindung wor haaptsächlech beaflosst
duerch  eng  bestëmmten  Exekutiv‐
funktioun, nämlech d’Inhibitioun. Mir hu
fonnt, dass, onofhängeg  vum Alter, déi
Participanten,  déi  gutt  dora  waren,
onwichteg  Informatiounen

auszeblenden,  eng  manner  staark  Zuel‐
Raumverbindung haten, wéi déi, déi dat net esou gutt
konnten.  

Kontakt: Danielle Hoffmann & Christine Schiltz 

Rechne mier d’nämmlecht gutt op Däitsch wéi op Franséisch? 

 Kontakt: Sonja Ugen & Christine Schiltz 



 

 

Et rechent sech besser mat engem gudden Aarbechtsgediechtnes 

An  enger  rezenter  Längsschnittstudie  mat  151  Kanner  hu  mir  erausfonnt,  dass  bei
Spillschoulskanner  hir  Aarbechtsgediechtneskapazitéit  51%  vun  hire  Mathematik‐
leeschtungen  (plus  a minus  rechnen, Zuele  vergläichen, Quantitéite  schätzen,  asw.)  am  1. 
Schouljoer  viraussoe  kann.  Kanner  mat  enger  héijer  Aarbechtsgediechtneskapazitéit 
konnten  ee  Joer  drop  méi  schnell  a  richteg  rechnen  ewéi  Kanner  mat  méi  schwaachen
Aarbechtsgediechtnesleeschtungen.  

Kanner mat schwaachen Aarbechtsgediechtnesleeschtungen falen deels doduerch op, dat si 
sech  just  fir  eng  kuerz  Zäit  konzentréiere  kënnen,  liicht  ofgelenkt  sinn,  well  si
d’Stéierfaktoren  net  ausblende  kënnen  a méi  komplex Uweisungen  net  ausféiere  kënnen,
well  si  dës  an  der  Zwëschenzäit  vergiess  hunn.  Grad 
Rechenaufgaben,  déi  an  e  puer  Schrëtt  geléist musse

ginn,  si  fir  vill  Kanner  mat  schwaachem  Aarbechtsgediechtnes  eng  grouss
Erausfuerderung  a  frustréierend, wann  si  déi  néideg  Informatioun  scho  vergiess
hunn, déi si brauchen fir d’Aufgab ze léisen.  

Dofir ass et wichteg, grad an der Schoul op dës Kanner opmierksam ze sinn, fir si
am Léieren ze ënnerstëtzen. Verbal Widderhuelungen, verständlech Erklärungen,
kuerz  Sätz,  visuell  Symboler,  strukturéiert  a  konkret  Hëllefsmëttel  sinn  éischt
Praktiken, déi dëse Kanner am Alldag Schoul hëllefe kënnen, méi liicht  an effizient ze léieren. 

Kontakt: Caroline Hornung, Christine Schiltz & Romain Martin 

Wat ass d’Aarbechtsgediechtnes? 

D’Aarbechtsgediechtnes  ass  eng  grond‐
leegend mental  Funktioun, déi  eng Rei  vu
mentalen Aktivitéiten ënnerstëtzt, wéi z.B.
d’Rechnen an d’Liesen.   
D’Aarbechtsgediechtnes  erméiglecht  eis

eng  limitéiert  Unzuel
vun  Informatiounen
iwwert  eng  kuerz Zäit
ze  verhalen  an  ze
benotzen.  Zum
Beispill  beim  Kapp‐
rechne  vu  37  +  24,
musse  mer  eis  fir

d’éischt d’Rechnung mierken, dann op eng
Rechestrategie  zréckgräifen,  d’Zuelen
zerleeën  an  d’Zwëscheresultater  verhalen,
fir  dann  d’Endresultat  ze  fannen.
D’Aarbechtsgediechtneskapazitéit  ass
dohir  och  e  gudden  Indikateur  fir
Schoulerfolleg. 

 

Jo, benotz deng Hänn! 

An enger Längsschnittstudie ass eis opgefall, dass Kanner mat méi
schwaachem Aarbechtsgediechtnes beim Ofzielen a Rechnen  méi
oft spontan op hir Hänn zréckgräifen ewéi Kanner mat engem méi
staarken  Aarbechtsgediechtnes.  Dat  ass  eng  interessant
Feststellung,  wann  ee  sech  d’Fro  stellt,  wéi  laang  e  Kand  sollt
Gebrauch  vu  sengen  Hänn  beim
Zielen a Rechne maachen. Ass et
net  och  wichteg  ze  léieren  sech
Zuelen am Kapp virzestellen, ouni
d’Hänn  als  Hëllef  ze  hunn?  Mir
kënnen  dës  Fro  hei  net  ganz
klären,  allerdéngs  gesi mir,  dass
verschidde  Kanner  hir Hänn méi
laang  brauche  wéi  anerer,  well
d’Hänn  wéi  eng  visuell  extern  Gediechtnesstütz  hëllefen.  Virun
allem  Kanner  mat  schwaacher  Aarbechtsgediechtneskapazitéit
sollten  dofir  op  hir  Hänn  souwéi  och  op  konkret  Material
zeréckgräifen  dierfen,  fir  d’Zuele  begräifen  ze  léieren,  d.h.  sech
d’Zuelen als Quantitéiten am Kapp virstellen ze kënnen. 

 
Kontakt: Caroline Hornung 



 

 

Wat ass eng spezifesch 
Sproochentwécklungsstéierung 

(SSES)? 

Eng  spezifesch  Sproochentwécklungs‐
stéierung  (SSES)  oder  Entwécklungs‐
dysphasie  ass  eng  unhalend
Stéierung vun der Sprooch, déi
d’sech Ausdrécken an d’Verstoe
vu Geschwatenem erschwéiert.
Eng SSES ass net op e Mangel u
sproochlecher  Stimulatioun,
Méisproochegkeet,  e  Problem
mam  Héieren  oder  vun  der
Intelligenz  zeréckzeféieren.  Den
Ausdrock  “spezifesch”  soll  däitlech
man,  dass  et  sech  ëm  eng  Stéierung
handelt  déi  gréisstendeels  d’Sprooch
betrëfft, währenddeems  aner  kognitiv
Beräicher scheinbar net betraff sinn.  

Méi  Informatiounen  iwwert  d’SSES
fannt der och an der Rubrik “Ënnert der
Lupp” vun dëser Newsletter. 

 

Problemer an den Exekutivfunktiounen – Ursaach fir eng 
SSES? 

Kontakt: Pascale Engel de Abreu  

D‘Diagnos vun enger SSES bei engem méisproochege Kand 

Den  Haaptcritère  fir  eng  SSES  Diagnos  ass  eng  Diskrepanz  tëschent  engem  Kand  sengem  nonverbalen  (net
sproochlechen)  IQ  a  senge  Resultater  a  sproochlechen  Tester.  Adequat  Tester,  fir  déi  sproochlech  Fähegkeet  vun
engem  méisproochege  Kand  ze  evaluéieren,  ginn  et  awer  leider  bis  ewell  keng,  wat
d‘Diagnos vun enger SSES an engem méisproochege Kontext wéi zu Lëtzebuerg schwiereg
mécht. Et ass bis elo bal onméiglech  fir e kognitive Sproochdefizit  (eng SSES) vun enger
Sproochdifferenz  bedéngt  duerch  een  Immigratiounshannergronn  z’ënnerscheeden.  An
eiser  Fuerschung  probéire mir  klinesch Markeren  ze  fannen,  déi  den Therapeute  kënnen
hëllefen dësen Ënnerscheed ze man. Eis Studie mat portugiseschen  Immigrantekanner zu
Lëtzebuerg  weisen,  dass  Kanner  ouni  eng  SSES  Diagnos  a  sproochlechen  Tester  am
Lëtzebuergeschen an am Portugisesche bei wäitem manner gutt ofschneiden ewéi Kanner,
déi doheem Lëtzebuergesch schwätzen an och monolingual Kanner aus Portugal. Mir hunn
och aner kognitiv Beräicher evaluéiert an hunn erausfonnt, dass besonnesch am Test „Zuelen nosoen“ déi portugisesch
Immigrantekanner d’selwecht gutt ofschneiden, wéi monolingual  lëtzebuergesch a portugisesch Kanner. Kanner mat
enger diagnostizéierter SSES haten awer a genee dësem Test bei wäitem méi schlecht Resultater. D’Zuelen nosoen –
een  Test  vum  verbalen  Aarbechtsgediechtnes  –  ass  also  e  potentiell  gudden  Test  fir  erauszefannen,  op  niddereg
Resultater a Sproochtester op eng SSES oder eng Immigratiounsproblematik zeréckzeféiere sinn. 

Kontakt: Pascale Engel de Abreu 



 

 

„Schau mir in die Augen, Kleines...“ 

  

Kontakt: Christine Schiltz 

Nei PhD Projeten 

D’Sproochentwécklung vu portugiseschen 
Immigrantekanner zu Lëtzebuerg mat an ouni 

SSES 
 

Wéi a firwat sinn d‘Verbindungen tëschent 
Zuel‐ a Raumvirstellungen esou verschidden 

tëschent de Leit? 



 

 

 

Schüler mat speziellen edukativen Besoinen : CAR Gesetz 
 
Säit  dem  Juli  2011  gëtt  et  e  Gesetz,  wat  de  Schüler  a  Schülerinne1 mat  Léierschwieregkeeten  erlaabt,  Hëllefsmëttel  ze 
benotzen, fir esou hir Schoul kënnen ze packen. Op dëser Plaz stelle mir Iech dëst Gesetz kuerz vir. De genaue Gesetzestext 
Mém. A‐150 du 22.7.2011, p.2177 fannt Dir op http://www.legilux.public.lu  
 

Wien ass betraff ? 
 

Déi  concernéiert  Persoune  vun  dësem  Gesetzestext  si  Schüler  mat  « speziellen  edukative  Besoinen »  (SEB)  aus  dem 
Enseignement Secondaire, Secondaire Technique oder aus der Formation Professionnelle. Dës Schüler mat SEB hunn eng 
« Defiziens oder Incapacitéit », déi hinnen et net erlaabt, an deenen üblechen Evaluations‐Konditiounen hir Kompetenzen ze 
wéisen.  En « Aménagement Raisonnable » (AR) géif hinnen et erméiglechen, dës  Hindernesser ze iwwerbrécken, fir esou hir 
Schoul kënnen ze packen. 
 

Wat ass en Aménagement raisonnable ? 
 

En AR ass eng konkret Mesure, déi engem Schüler mat SEB zougesprach ka ginn. D’Objektiv ass, fir mat dem AR säin Defizit 
ze kompenséieren. Deemno wéi eng Defizienz, kann d’AR sech op e  raimlechen Aspekt  riichten, wéi z.B. d’Ännerung vum 
Klassesall, oder d’Mise en page vun engem Questionnaire (Schrëft, Interligne, cf Dyslexie). Den AR kann och zäitlech Aspekter 
betreffen, wéi  z.B. dass  de Schüler  entweder méi Zäit  kritt  fir  seng Prüfungen  oder méi Pausen  oder  awer och, dass een 
Trimester  net  zielt.  Da  kënnen  och  mënschlech  an  technesch  Hëllefsmëttel  ugefrot  ginn,  esou  wéi  e  Vérificateur 
Orthographique. Eng aner Méiglechkeet ass, den Exame mëndlech  amplaz  schrëftlech  ze maachen, oder an enger anerer 
Sprooch. 
 

Wat ass d’Demarche? 
 

Eng Demande  fir eng AR ka vun den Eltere gemaach ginn, vum Schüler, vum Regent oder vun engem Member vum SPOS. 
Soubal  den Direkter  dës Demande  kritt,  ernennt  hien  eng Referenzpersoun,  entweder  eng Persoun  vum  SPOS  oder  vum 
Léierpersonal. Dës Referenzpersoun hëlt Kontakt mat den Elteren a mam Schüler op a bekëmmert sech drëms en Dossier 
opzestellen. An dësem Dossier  sinn all méiglech  Informatiounen  iwwert de Schüler,  seng Schwieregkeeten a Fähegkeeten 
dran,  wéi  z.B.  Rapporte  vun  Experten  iwwert  d’Inkapazitéiten  an  d’Defizienze  vum  Schüler  oder  Rapporten  aus  der 
Grondschoul.  
 

Wien décidéiert ? 
 

Op d’Propositioun vun der Referenzpersoun hin, hëlt den Direkter eng Entscheedung:  Déi ARen, déi einfach ëmzesëtze sinn, 
kënnen direkt oder no Ofsprooch mam Conseil de Classe, vum Direkter decidéiert ginn. Fir aner ARen, déi méi e groussen 
Impakt  op  d’Evaluatiouns‐  an  d’Léierbedéngungen  hunn,  iwwergëtt    den  Direkter  d’Demande  un  d’ « Commission  des 
Aménagements Raisonnables »  (CAR). Wann d’ARe bis decidéiert sinn, da passt den Direkter op, dass se ëmgesat ginn, an 
informéiert d’Communauté  scolaire  iwwert  d’Nëtzlechkeet  vun  den  ARen.  D’Gesetz  gesäit  och  vir,  dass  den  Direkter 
Sensibiliséierungscoursë fir d’Schüler kann organiséieren. D’Léierpersonal kann iwwer spezifesch Weiderbildungen (z.B. via de 
Script) sensibiliséiert ginn.  
 

Wat ass d’Commission des Aménagements Raisonnables ? 
 

D’CAR ass eng Commissioun vun Experten aus dem Domaine Schoul an Handicap an ass zesummegesat aus der Directrice 
vum CPOS, engem Lycéesdirekter, zwee Enseignanten, engem Psycholog vum SPOS, enger Persoun vun der Ediff an enger 
Persoun vum Conseil supérieur des personnes handicapées. D’Car deliberéiert an enger Sëtzung, wéi eng ARen déi Beschte 
sinn fir d’Defizienzen an d’Inkapazitéite vun dem Schüler ze iwwerbrécken. Während der Sëtzung dréit d’Referenzpersoun den 
Dossier vum Schüler vir, de Regent an extern Experte kënnen och invitéiert ginn, fir eng berodend Stëmm ofzeginn. D’Roll vun 
der CAR ass net nëmmen ARen ze decidéieren, mä och de Minister  iwwer Moosnamen ze  informéieren, wéi ee Schüler mat 
SEB am Beschten ënnerstëtze kann. 
 

An den Diplom ? 
 

D’Diplomer  an  d’Certificate  sinn  identesch  fir  all  d’Schüler.  D’Beschreiwung  vu  verschiddenen  ARe  gëtt  an  engem 
“Complément” zum Diplom annexéiert. Et handelt sech zum Beispill ëm d’Benotze vun engem orthographesche Vérificateur, 
dem Gebrauch vun enger anerer Sprooch wéi déi, déi virgesi war oder d’Dispens vun enger Partie vun den Epreuven. 
 

Weider Informatiounen: 
 

All d’Detailer, esou wéi d’Delaie vun all eenzel Etapp, si genee am Gesetzestext Mém. A‐150 du 22.7.2011, p. 2177 festgehal an 
do nozeliesen. Dir fannt dësen och op eisem Blog: www.learningandresearch.wordpress.com Merci un den Dr Alioune Toure, 
Psycholog aus dem SPOS vum Sportslycée fir seng hëllefräich Erklärungen. 
  
 

1 
Aus Einfachheet gëtt an dësem Text keen Ënnerscheed zwëschen Männer a Fraen oder Meedercher a Jongen gemaach. Wa mer     vun Schüler 
schreiwen, da mengem mer natierlech d’Schülerinnen an d’Schüler, an ënner Direkter verstinn mer natierlech och d’Direkteschen an d’Direkteren, 
an esou weider. Dëst ass fir dass den Text verständlech a liesbar bleift. 

Dyslexie: Interview mat engem Betraffenen 



 

 

Learn: Dyslexie ass bei Iech am 2. Joer Uni diagnostizéiert ginn, wéi ass et zu dësem Diagnostik komm? 

Ech  sinn enger Professesch opgefall nodeems  si mäin Exame verbessert hat. Si  sot mir duerno ech hätt vill gutt 
Iddiën  zesummegedroen  an  eng  ganz  interessant  Diskussioun  geschriwwen,  mee  ech  hätt  onmoosseg  vill 
Schreiffeeler geschriwwen. Doropshin hunn ech hir vu menge Schwieregkeeten an der Schoul erzielt an och, datt 
meng Mamm mir während der ganzer Primärschoulzäit ëmmer erëm sot: “Du bass net domm, du hues Dyslexie, 
sou ewéi däi Papp, an da schreift ee vill Feeler. Mee dat ass net esou schlëmm.”   

Déi Professesch huet mir vun engem Programm erzielt, wat vun der Uni finanzéiert wor, an deem  Persoune wéi ech 
op Dyslexie getest ginn an dann och Hëllefsstrategien ugebuede kréien. Ech hunn un deem Programm deelgeholl. E 
Psycholog huet verschidden Tester duerchgefouert, ënnert anerem hunn ech Würfelen zu Formen zesummesetze 
sollen, wat mir immens schwéier gefall ass an ech sollt Feeler an Texter identifizéieren. Ech hunn zimlech schlecht 
bei  villen  Subtester  ofgeschnidden  a  krut  den  Diagnostik  “Dyslexique”.  Ech  krut  eng  Rei  Hëllefsmëttel  zur 
Verfügung gestalt. Fir d’Coursen opzehuelen, krut ech en Diktaphon vun der Uni gestallt. Meng Examen hunn ech 
an  engem  anere  Sall  geschriwwen,  zesumme mat  anere  Persounen,  déi  dyslexesch woren  a mir  haten  no  der 
Reegelexamenszäit  15 Minutte méi  laang Zäit  fir  ze  iwwerliesen. D’Rechtschreiwung  hat  awer  och  net méi  déi 
Wichtegkeet wéi an der Primärschoul. 

 

Learn: Wéi gitt Dir haut an Ärem Beruff an an Ärem Alldag mat Dyslexie ëm? 

A mengem Beruff liesen a schreiwen ech vill a sinn ëmmer erëm mol mat Feeler konfrontéiert. Allerdéngs hunn ech 
eng Sekretärin, déi och nach eemol alles noliest. An der Schoulzäit sot meng Mamm ëmmer: “Wann s de grouss 
bass, kriss de eng Sekretärin, déi deng Feeler fënnt.” An esou ass et och gaang. Dat mécht engem Courage. 

Heiansdo vergësst een déi Schwieregkeet och, mee et gëtt een an deene komeschste Situatiounen erëm dorunner 
erënnert. Wann  ech midd  sinn  oder  am  Stress  sinn,  kënnt  et mer  vir,  datt  ech  net méi  weess, wéi  ee Wuert 
geschriwwe gëtt. Wann ech et gesinn, da weess ech: hmm, dat ass falsch geschriwwen, mee ech kann net soen, wat 
dru falsch ass. Da kënnt et vir, datt Matmënschen dorop opmierksam ginn. Ech sinn dann oft genéiert a weess net, 
wat soen. 

Dat Wichtegst ass net opzeginn an all méiglech Strategien ze probéieren, fir mat där Schwieregkeet besser eens ze 
ginn. 

Learn: Villmools Merci fir dëst Gespréich. 



 

 

Interview mam Centre de Psychologie et d’Orientation scolaires (CPOS) 

Wee sidd Dir? 

De Centre de psychologie et d’orientation  scolaires  (CPOS) ass ee Service vum Ministère de  l'Education nationale et de  la 
Formation professionnelle. Dem CPOS seng Missioun ass an 2 Voleten ënnerdeelt. Op der enger Säit proposéiert en Hëllef (a 
Form vun Informatiounen a Berodung) bei der Orientation scolaire, also der Wiel vun engem schouleschen oder professionelle 
Formatiounswee. Op der anerer Säit steet dee psychologesche Volet, wou jonke Leit a Famillje psychologesch/therapeutesch 
Gespréicher kënnen ugebuede ginn. Eng wichteg Missioun vum CPOS ass de „Maintien scolaire“, also dass déi  jonk Leit hir 
Schoulcarrière mat  engem  Diplom  an  der  Täsch  ofschléissen. Den  CPOS  ass  och  zoustänneg  fir  d’Coordinatioun  vun  de 
SPOSen (Service de psychologie et d’orientation scolaires) a fir d’Formation continue. 

Wee kënnt bei Iech? 

Bei  den  CPOS  ka  jiddweree  kommen,  deen Hëllef  sicht  um  perséinlechen,  familiären  a  schoulesche  Plang. Dëst  betrëfft 
souwuel Jugendlecher wéi Elteren, Schoulpersonal, Familljen, Erwuessener an „Leit vum Terrain“. Sou ass den CPOS och ee 
Centre de ressources fir Mataarbechter aus dem SPOS.  

Wéi kënnt ee bei Iech? 

Fir bei eis ze kommen, kann een einfach uruffen an ee RDV ausman, oder et kann een och einfach laanschtkommen, mir hunn 
eng Permanence ageriicht. (Et kënnt och vir, dass Elteren uruffen, respektiv dass Schüler vun de SPOSen oder aner Servicer 
geschéckt ginn.) 

Wat geschitt bei Iech? 

Am CPOS fannen déi  intresséiert Persounen Hëllef a Berodung an enger Rei Problemer, déi sech ronderëm d’Schoul dréien. 
Esou bidde mir Informatiounen, déi hëllefe sollen seng Zukunft ze plangen (iwwert d’Méiglechkeeten hei am Land an och am 
Ausland  an  och  méiglech  Subsiden).  Mir  bidden  awer  och  psychologesch  a  psychotherapeutesch  Entretienen  un.  Mir 
offréieren eng Diagnostik an Hëllefstellung bei Léierschwieregkeeten. Donieft schaffe mir och an der Präventioun a bidden 
eng Médiation scolaire fir déi verschidde Schoulpartner un. 

Wou kritt ee Kontakt? 

Et kann een eis  iwwert den Telefon 2477‐5910 kontaktéiren,  iwwert d’E‐Mail Adress  info@cpos.public.lu oder et kënnt een 
einfach laanscht (58, boulevard Grande‐Duchesse Charlotte). Weider Informatioune fënnt een och op www.cpos.lu. 

Wéi kann d’Fuerschung hëllefen? 

D’Uni/d’Fuerschung kéint eis hëllefen an der Entwécklung vun (standardiséierten) Diagnostik Mesuren an Therapie Methoden 
a bei Ëmfroen. 



 

 

 

Upcoming Events: 
 
 
Mir invitéieren op de Cycle de Conférences vun der Faculté des Lettres, des Sciences humaines, des Arts et des 
Sciences de  l'Éducation. D’Virträg  sinn op Däitsch, Lëtzebuergesch oder Franséisch  (mat  Iwwersetzung) an
adresséieren sech un de generelle Public.  
 

An dësem Cader schwätzt Dr. Pascale Engel de Abreu vum LEARN iwwert 
 

D’méisproochegt Gehir 

Laang  gouf  gemengt,  d’Zwee‐  oder
d’Méisproochegkeet  wier  schlecht  fir  engem  Kand
seng  Entwécklung.  Haut  wësse  mir,  datt  deem  net
esou  ass,  mee  datt  engem  Kand  seng  mental
Fähegkeeten  duerch  d’Léiere  vu  méi  ewéi  enger
Sprooch  gefördert  ginn.  Well  méisproocheg  Kanner
tëschent verschiddene Sproochen hin an hier wiessele
mussen,  trainéieren  si  Gehirprozesser,  déi  näischt
direkt mat der Sprooch ze dinn hunn, mee déi wichteg fir d’Léiere sinn.  

An  dësem  Virtrag  stellt  d’Pascale  Engel  de  Abreu  dee  sougenannte
kognitive  Virdeel  vun  der  Méisproochegkeet  vir,  erkläert  wéi  sech
d’Méisproochegkeet op d’Organisatioun vum Gehir auswierkt a wou genee
de “multilinguale Virdeel” ze fannen ass. D’Pascale wäert dann och op e puer méi praktesch Froen agoen. Ass
et gutt e Kand méisproocheg ze erzéien? Wat  sinn déi optimal Conditiounen,  fir datt ee Kand vollstänneg
multilingual  gëtt?  Kënne  Kanner  mat  enger  Léierschwieregkeet  méisproocheg  ginn?  Wat  bewierkt
d’Méisproochegkeet am Alter? Dëst sinn eng Rei vun de Froen, déi hatt wäert diskutéieren. 
 
 

WEINI : Freideg, den 31. Januar 2014, vun 12:30 bis 13:30 Auer 
 

WOU : Cercle Cité an der Stad Lëtzebuerg 
 

Den Entrée ass fräi an et brauch een seng Plaz net ze reservéieren. 
 
 
Fir weider Informatiounen, sou wéi fir de komplette Programm vun dem Cycle de Conférences mellt Iech 

w.e.g. beim Manon Jungen. 
Email : manon.jungen@uni.lu 

Tel : 46 66 44 9794 
 

   Seechomes Ameise 



 

 

 

Upcoming Events: 
 
 
D’Universitéit vun Lëtzebuerg organiséiert och nach eng weider Konferenzen‐Serie am Cader vun hirem 10.
Gebuertsdag. D’Virträg dréinen all  ronderëm d’Zuel 10, déi vun Fuerscher aus ganz verschiddenen Gebitter
beliicht gëtt. Se sinn op Däitsch, Lëtzebuergesch oder Franséisch an adresséiere sech un de generelle Public. 

 
An dësem Kader schwätzt Dr. Christine Schiltz vum LEARN iwwert  

 

Wéi entsteet d’Zuel „10“ an eisem Kapp? 
 

D’Zuelen  a  Rechne  sinn  ouni  Zweifel  Basiselementer  vun  eiser
mënschlecher  Kultur  a  Gesellschaft.  Mä  wéi  maache  mer  dat
iwwerhaapt fir Zuelen zu verstoen an domat ze rechnen? Mir wëssen
haut dass och Déieren a kleng Kanner kënne Quantitéiten erfaassen
an  domat  verschidden Aufgabe  léise  kënnen. Awer wat  genee  „10“
wëllt heeschen, versti weder Déieren nach Puppelcher. Wéi léiere mir
d’Bedeitung  vun  abstrakten Zuelebegrëffer,  wéi  der  Zuel  „10“? Wéi
eng Roll spillen zum Beispill d’Fanger bei dësem Léierprozess an ass
et  gutt  wann  d’Kanner  mat  de  Fanger  rechnen? Firwat  hu
verschiddene  Kanner  an  Erwuessener  Problemer  fir
d’Zuelebegrëffer ze  verstoen  an  domat  ze  rechnen,  oder  wat  ass
„Dyscalculie“?  
 
 

 
An  dëser  Konferenz  wäerte  mer  dës  an  aner  Froe  ronderëm  d’Zuel  10  aus  der  Perspektiv  vun
der Entwécklungspsychologie an der Gehirfuerschung beliichten. 
 
 

WEINI : Dënsdegs den 26ten November 2013,  vun 18 bis 19 Auer 
 

WOU : Sall BS0.03 um Campus Lampertsbierg 
 

Den Entrée ass fräi an et brauch een seng Plaz net ze reservéieren. 
 
 
Fir weider Informatiounen, sou wéi fir de komplette Programm vun dem Cycle de Conférences mellt Iech 

w.e.g. beim Manon Jungen. 
Email : manon.jungen@uni.lu 

Tel : 46 66 44 9794 
 



 

 



 

 

  

Weider Copieë vun dëser Newsletter (an/oder där vum leschten Joër) kënnt Dir op eisem BLOG 

(learningandresearch.wordpress.com) eroflueden oder einfach bei eis bestellen 

 learn@uni.lu 

Gitt w.e.g. Ären Numm, Är Adress an d‘Unzuel vun Exemplären, déi dir bestelle wëllt, un. 

Wann Dir intresséiert sidd mat eis ze schaffen, weider Froen hutt oder Äre Service wëllt virstellen, kënnt 

Dir Iech gäre bei eis mellen. 

Weider Informatiounen, wëssenschaftlech Publikatiounen zu eiser Fuerschung an eng franséisch Versioun vun 
dëser Newsletter fannt dir op eisem BLOG (learningandresearch.wordpress.com). 

Mir soen dem Fonds National de la Recherche an der Universitéit vu Lëtzebuerg Merci, datt sie ons 
Fuerschung finanziell ënnerstëtzen. 

 

EMACS ass eng Fuerschungsunitéit op der Universitéit vu Lëtzebuerg, an huet keen Service fir eng Prise en 
Charge vu Léierschwieregkeete kennen unzebidden. Wann Dier am Kader vun enger Léierschwieregkeet no 
Hëllef sicht, kontaktéiert w.e.g. ee vun de Servicer di um Terrain schaffen an eng Prise en Charge ubidden. 

Sou Servicer fannt der op eisem BLOG (learningandresearch.wordpress.com). Di Lëscht ass à titre indicatif ze 
huelen, an net exhaustiv. 

